
Aro arkaikoa (K.a. VIII-VI) greziar historiaren aldirik garrantzitsuena da mende hauetan 

zehar aldakuntza sakonak gertatu zirelako arlo guztietan. Greziar mundu osoa ez zen aldi 

berean eboluzionatu, hala ere Greziako lurralde ezberdinek bildumatzat aztertzeko beste 

ezaugarri antzekoak zituzten. 

Polisaren jatorria eta bilakaera 

Aldaketarik garrantzitsuenetariko bat polisaren agerpena da, tribuak lurraldeka antolatu 

zirenean. Ez dakigu ziur noiz sortu zen polisa, ez olerki homerikoetan ezta Hesiodoren lanean 

ere ez da polisaren aipamenik egiten, gutxienez aro arkaikoan izango zituen ezaugarriekin. 

Dena den badirudi prozesu historiko hori K.a. IX. mende inguruan hasi zela. Lehenengo 

poleisak mizenastar gotorlekuak zeuden tokietan agertu ziren. 

Alde batetik polisa egitura politikoa dugu, bestalde, fenomeno sozial eta ekonomiko 

bezala defini dezakegu.  

Polisaren agerpena azaltzeko hipotesi desberdinak erabili ohi dira, kausa edo faktore 

desberdinak aipatu dira fenomeno historiko hori azaltzeko. 

Burdin Aroan zehar pixkanaka merkataritza eta artisautza suspertu ziren. Horrekin batera 

demografi baldintzak ere aldatu ziren, populaketa pixkanaka gehituz joan zen. Testuinguru 

horretan kokatu behar dugu polisaren agerpena. 

Faktore horiez gain defentsa beharra ere aipatu behako genuke, polis hitzaren 

lehendabiziko esanahia defentsa izen zen. 

Polisaren bilakaeran kultur eta merkataritza-garapenak zerikusi handia izan zuen, zeinek 

beste herri batzuekiko harremanak erraztu baitzituen. Herri horien artean feniziarrak 

nabarmendu beharko genituzke. Garai hartan feniziarren antolamendu politikoa jainko, 

gobernu eta lurralde propio zituzten hiri independenteak ziren, zeintzuk nolabait greziar 

poleisen eredu bihurtu ziren.  

Historiagile batzuen ustez, polisaren agerpenaren beste kausa bat Greziako orografia zen, 

frakzionamendu geografikoa, hain zuzen ere. Estatu desberdinen arteko harremanak, baldintza 

geografikoengatik, ez ziren batere errazak, nolabait hiri-estatu independenteak ezartzeko joera 

indartuz. Hala ere, azalpen geografiko horrek balio erlatiboa dauka, zeren eta askotan poleisen 

kokapena eta greziar lurraldearen zatiketa ez dira bat etortzen.  

Aipatutako faktore horiez gain hurrengoak aipatu behar ditugu: 

-Autarkiaren desagerpena, ziur aski behar berrien agerpenaren ondorioz.  

-Nekazaritza jardueran ahaleginak bateratzeko beharra. 

-Defentsa komun eraginkorragoaren beharra. 

Elkartze behar hori familia edota komunitateen arteko paktuen bidez lortu zuten, 

sinezismo prozesuak burutu ziren. 

Polisaren osagaiak 

Polisa hirigune (Asty izenekoa) eta inguruko lurraldearen (Chora izenekoa) multzoa da. 

Astya gune politiko eta hiritarra zen. Astyak hiri bizitza garatzeko beharrezko elementu guztiak 

biltzen zituen: 

*hiria inguratzen zuen harresi defentsiboak. 

*akropolia, hiriko tokirik altuena, biztanleen defentsarako erabiltzen zena. Akropolia 

hiriko gune erlijioso bihurtu zen, beraren inguruan hirigunea zabaldu zelarik.  

*tenpluak 

*agora, espazio publikoa, plaza modukoa, bizitza hiritarraren erdigunea zena. 

Chora polisaren landa eremua zen, lautada batek edo batzuk osatua. Lurralde hori 

indibiduo pribatuen jabegoa zen. Lursailez gain larreak eta basoak ere choraren elementuak 

ditugu. 

Askotan hiri asentamendua itsasotik gertu zegoen, beraz, hiriak itsas portua izan 

zezaken. Hala ere itsas portua ez zegoen hirian bertan, baizik eta hiritik pixka bat urrundua, eta 

ez zen hiriko elementua, habitat berezia baizik. 

Landa eta hiriaren artean ez zen inoiz lehiakidetasunik izan, aitzitik, bi elementu horiek 

guztiz bateragarriak ziren. Hiritar askok nekazaritza lanetan jarduten zuten, edo nekazaritza 

errentaz bizi ziren (batez ere aristokratak). Kontrako fenomenoa ere gertatzen zen, hau da, 

zenbait nekazarik hirian lan desberdinetan jarduten zuten.  

Polisa ez zen bakarrik gune geografiko eta hiritarra, batez ere hiritar komunitatea zen. 

Komunitate horren antolamenduaren oinarriak herria (demosa) eta hiritar erakundeak ziren. 

Polisaren antolamendua hiritarra zen, inguruko lurrak hiriko jendetza elikatzeko lantzen 

zirelarik. Hori zela eta labore lurrak murriztuz gero gatazkak sortzen ziren. 

Polis bakoitza bere bizi-espazioa zabaltzen saiatu zen. Hirien arteko borrokak 

etengabeak izan ziren, Greziako historian. Baina kanpoko borrokez gain, barne arazoak ere 

egon ziren. Aro horren hasieratik poliseko krisia nabaria egin zen aspektu ezberdinetan: 

egitura sozio-ekonomikoak eta polisaren edukia eta antolakuntza aldatzen hasi ziren. Baina 

krisia ez zen hasierako fenomeno bat, aro osoan zehar manifestatu zen. Demokraziarako bidea 

oso gatazkatsua izan zen, batez ere talde pribilegioduna estatusa mantentzen saiatu zelako.  

Aro arkaikoaren hasierako krisia ezagutzeko gure iturri nagusia Hesiodoren Lanak eta 

egunak dira, egilearen garaiaren egoera islatzen duena. Garai hartan populazioa nabarki 

handitu zen eta nekazaritza produkzioa ez zen hainbeste populaketa mantentzeko gai. 

Produktibitatea handitzeko nekazaritza teknika berririk sortu ez zutenez produkzio iturri 

berriak bilatu behar izan zituzten. 

Arazo honen ondoan beste bat aipatu behar dugu: lur-banaketa. Aita hiltzen zenean 

lurrak semeen artean banatzen ziren jabetzak gero eta txikiagoak sortuz, familia mantentzeko 

beste lurra ez izateraino iritsiz. Lurra galtzen zutenek merkataritza eta artisautzari ekingo 

zieten. Merkataritzaren garapena nabigazio tekniken aurrerapenei esker eman zen: itsasontziak 

gero eta seguruagoak egin ziren, merkataritza seguruago eta errentagarri bihurtuz. 

Ekonomiaren aldaketa hauek gizartearen antolakuntzaren desorekak sor araziko zituzten. 

Gizartearen elementu marjinalek, nekazari txikiek, pobreek, lanbide berriak aurkitu zituzten 

merkataritzan eta artisautzan. Ekintza berri hauek kontrolatzen zituztenak ondasun higigarriez 

aberastu ziren. Baina ezin dugu pentsatu merkataritza eta artisautzaren bilakaera oso handia 

izan zenik, lurrak aberastasunaren indarrik nagusiena izaten jarraitzen zuen eta jabe handienak 

nobleak izaten ziren.  

VII. mendearen hasieran erregetza desagertu zen greziar munduan, salbuespen batzuk 

izan ezik. Erregearen ordez urtero hautatzen ziren magistratu batzuek hartu zuten estatuaren 

botere gorena. Hiri bakoitzean izen desberdinak hartu zituzten magistratu horiek, baina 

guztietan magistraturak nobleen eskuetan gelditu ziren. Botere politikoa nobleen esku 

zegoenez garai horretako erregimen politikoari oligarkia deritzogu. Halaber botere judizialaren 

monopolioa nobleen esku gelditu zen. 

Gainontzeko erakunde politikoak, kontseilua eta biltzarra, mantendu ziren. Nobleek 

beren botere politikoa kontseiluan senti arazten zuten. Biltzarrak ez du erabakitzeko botererik. 

Barne gatazkak gaizkoatu zituzten beste bi faktore aipatu behar ditugu: hoplitek 

(infanteria) hartutako indarra eta idazkeraren orokorpena. 

Aro homerikoan armadaren atalik inportanteena zaldieria zen, neurri handi batetan ekipo 

militarra oso garestia zelako. Aro arkaikoan berriz, metalgintzaren teknikak aurreratu ziren 

neurrian burdina gero eta errazago lortzen hasi zen, bere prezioa jaitsiz. Diru askorik ez zuten 

hiritarrak hoplita gisa sartu ziren armadan. Pixkanaka infanteria armadaren elementurik 

garrantzitsuen bihurtu zen. VIII. mendean taktika militarra eta berari lotuta zegoen ideologia 

aldatu ziren, hopliten armada azalduz. Hoplitak elkarrekin borrokatzen zuten hiritarrak ziren. 

Beraien ezkutuz elkar defendatzen zuten. Borroka kolektiboa zen, ez indibiduala. Ekipo 

militarra arinagoa egin zen, aurrekoa baino, eta hopliten armak erasotzekoak ziren. Nekazari 

libre eta hiritarrek osatutako armada hau aurrekoa baino handiagoa zen. Hiriaren defentsan 

erantzunbehar erasotzeko nahiz defendatzekoa izatera iritsi zen eta, honen ondorioz, politikan 

parte hartze handiagoa eskatu zieten oligarkei. Herriak poliseko defentsan parte hartzeak 

berehalako ondorio politikoa ekarri zuen, nobleek zuten botere politikoa zalantzan jartzea hain 

zuzen ere. Nobleziaren botere absolutua ez zen argi justifikatzen. 

Beste alde batetik idazkeraren garrantzia aipatu dugu. Idazkeraren orokorpena garai 

horretako bilakaera historikorako faktore erabakigarria izan zen, batez ere legegintzari 

zegokionean. Aro arkaikora arte legeak ez ziren idazten, ohiturazko zuzenbidea, idatzi 

gabekoa, nobleek interpretatzen zuten beren interesen arabera. Horrek abusu asko zekartzan 

herriaren eskubideen kontra, horregatik herriaren eskaerarik garrantzitsuenetariko bat 

legislazioa idatzia izatea izango zen. Lege idatzien agerpena izango da aro arkaikoaren 

aurrerapen handienetariko bat. VII. mendetik aurrera, legeak brontzezko xafletan idatzi ziren, 

herri osoak ezagut zitzan. Horrela nobleen interpretazio ahalmena murriztuago gelditu zen. 

Horrek guztiak noble eta herriaren arteko gatazka handiak sor erazi zituen. Gatazka horiek 

borroka politikoak izan ziren. 

Garai horretako iturrien ustez, borroka politikoen buruak nobleak izaten ziren, bi 

aldeetan. Esplikazio desberdinak emanak izan dira, baina oinarrian bi taldeen interes 

desberdinak zeuden. Noblezia tradizionalaren aurka ondasun higagarriez aberastu zen talde 

berria zegoen. Azken honen programa politikoa aberastasun higigarria zutenek noblezia 

tradizionalaren eskubide politiko berberak lortzea. Eskaerarik garrantzitsuenak herriak 

polisaren bizitza politikoan parte-hartze are eta handiagoa lortzea eta, aldi berean, eskubide 

gehiago eskuratzea izan ziren. Eskaera horiek burutu zirenean demokrazia sortu zen, baina 

eboluzioa geldia izan zen eta polis bakoitzean erritmo desberdinean gertatu zen. 

Dudarik gabe, prozesu horren funtsezko arrazoiak ekonomikoak izan ziren, baina ezin da 

ukatu ekonomiak politikaren eragina jaso zuela; bilakaera sozial eta kulturalaren mailak 

politikaren eboluzioa markatu zuen eta erlijioak ere bere papera jokatu zuen, orakuluen bidez. 

Hasierako krisiaren irtenbidea kolonizazioa izan zen. Kolonizazio handiak zenbait arazo 

ekonomiko eta demografikoak konpondu zituen baina, aldi berean, egitura berriak sortu zren, 

aurreko antolaketa politikoan lekurik ez zutenak. Legegileen eta tiranoen agerpena 

beharrezkoa izan zen molde zaharrak puskatzeko eta demokraziari pausoa emateko. 

Legegileak 

Hesiodok justiziaren gaia planteatzen zuenean bere lanean, Lanak eta egunak izenekoan, 

bi justizia mota bereizten zituen: 

- nobleek administratzen zutena. Basileisek legeak interpretatzen zituzten gehien 

ordaintzen zutenen alde, normalean. 

- Beste bat, Zeusengandik etorria. Azken hau benetako justizia zen, nobleen abusuak 

murriztu behar zituena. 

Herriarengandik justizia sortua izateko hiru baldintzak bete behar ziren: ekonomia 

aldatzea; kezka orokorra sortzea eta eskaerak arlo politikora eramatea. 

K.a. VII. mendearen erdialdean zenbait hirik hiru baldintza horiek bete zituzten, 

ohiturazko legislazioak ekartzen zituen arazoei aurre egiten hasi zirelarik. 

Alde batetik ohiturazko legeak idatzi gabekoak ziren eta nobleek beren interesen arabera 

interpretatzen zituzten. Bestalde, gizartea K.a. VIII. mendetik K.a. VII. mendera bitartean 

nabarki aldatu zen eta arau berriak behar ziren gatazka berriak zuzentzeko, hain zuzen ere 

artisauen, merkatarien, atzerritarren eta poliseko hiritarren arteko sortutako liskarrak. 

Legegileen agerpena desberdina izan zen hiri bakoitzean, gai honi buruzko informazio 

eskasak esaten digunez. Hiri batzuk legegile bat baino gehiago izan zituzten, adib. Atenas. 

Beste batzuk bakarra izan zuten eta, azkenik, hainbat kasutan iturriek ez digute legegileei 

buruzko informaziorik ematen. 

Batzuetan legegilea borrokan zeuden taldeek aukeratua izan zen, gizon on bat arartekoa 

izan zedin, herritarra zein atzerritarra; beste batzuetan bitartekari-funtzio hori komisio batek 

bete zuen, adib. thesmothetes izeneko pertsonaiak, Atenaseko lehenengo legegileak izan 

zirenak. 

Legegilea magistratu berezi gisa onartzen zen, botere gorena bereganatzen zuen, botere 

exekutibo eta legegilea beren eskuetan gelditzen zirelarik. Hala ere botere hori behin 

behinekoa zen, legislazio berria egin eta martxan jarri arte. 

Lehenengo legegileak mendebaldeko kolonietan agertu ziren. Fenomeno horren 

esplikazioa zenbait arrazoitan datza: alde batetik populazioaren konposaketa, etorkinek 

ohiturazko legeen eragin askoz txikiagoa jasaten zuten, metropolietan baino; bestalde lur 

banaketa berdintsuagoa zenez, nobleziak ezin zien aurre egin are eta indar handiagoa hartzen 

ari ziren taldeei (merkatariei, artisauei...). Metropolietan berriz legegintza prozesua askoz 

konplexuagoa izan zen: lege berriak legegile bati leporatu arren, lege kodeak pixkanaka egin 

ziren, hamarkada batzuetan zehar, behar berriei erantzuna emateko lege berriak sortu zirelarik. 

Prozesu geldiago izan zen metropolietako noblezia indartsuagoa zelako, hori zela eta oso zaila 

zen beste indar sozialentzat nobleen pribilegioen kontra joatea. 

Lege idatziek herriaren boterea indartu zuten, nobleen interesen aurkakoak zirelako. 

Justiziaren administrazioa hiriaren tribunaletan gelditzen zen eta legeak edonork ikusi 

zitzakeen tokian ipintzen ziren. Hala ere, nobleek ongien prestaturik zeudenak izaten zirenez, 

politika eta administraritzan funtzio garrantzitsuena izaten jarraitu zuten. 

Genosen legeak desagertu ziren hiriaren legei pausoa emanez, adib. mendeku pribatua 

desagertu zen, bere ordez hiriak kobratzen zituen isunak agertu zirelarik. Legegileek hartutako 

neurriek nobleziaren botere ekonomiko ahuldu zuten, esate baterako: 

- lur zatiak inorenganatzea debekatzea (Zaleuko Lokrikoa). 

- Kredituak ezabatzea, zeren eta kredituak ordain ez zitzaketenean lurra galtzen zuten 

(Karondas Kataniakoa). 

- Zordunen egoera hobetzea, zorrak barkatuz (Solon). 

- Beste legegile batzuk ekintza ekonomiko berriei (merkataritza eta artisautza) finkatzen 

lagundu zieten: adib. Pittakos Mytilenekoak arautu zituen merkataritza kontratuak. 

Legegileek nobleen boterea ez deuseztatu arren, gutxienez ahuldu egin zuten eta horretaz 

gain bere lorpenik nagusiena herriari botere politiko eta judiziala are eta handiagoa ematea 

izan zen. 

Tiranoak 

Tirania antzinako iturrietan erregimen politikorik txarrena, ez-zilegiena bezala agertzen 

da. Tiranoa herriaren etsaitzat jotzen dute, iturriek diote tiranoek botere politikoa beren 

onurarako erabili zutela, eskubide indibidualak eta kolektiboak zapalduz. Hau aristokraziaren 

ikuspuntua da, baina kontutan hartu behar dugu tiranoen politikak aristokraziaren kontra jo 

zuela, beraz errealitatea guztiz ezberdina izan zen. 

Tirano guztien politikaren ardatza nobleen aurkako ekintzak ditugu. Lehenengo tiranoa 

Zipselo izan zen, tirania Korinton K.a. 657. urtean ezarri zuela, eta azkena K.a. VI. mendearen 

bukaeran aurkitzen dugu. 

Zergatik agertu ziren tiranoak? Lege-kodifikazioak ez zuen kontutan hartzen 

merkataritzan eragiten ari zen eboluzio azkarra: errealitateak berehala gainditzen zuen lege-

kodea. Kolonizazioak merkataritzaren garapena ekarri zuen: Greziak batez ere artisau 

produktuak, ardoa eta olioa esportatzen zituen, zerealen truke, kolonietatik ekarriak. Artisau 

eta merkatarien kopuruaren gehitzeak indar handiagoa eman zien egitura sozialean. 

Merkataritzaren garapenak nekazari txikiak zorpetu zituen: lur jabe handiek bereganatu zuten 

lurra, ardo eta olioaren ekoizpenerako utziz. Nekazari zorpetuek hirira jotzen zuten lanbide 

bila, baina bertan esklaboen konpetentzia izaten zuten, zeren eta gero eta ugariagoak ziren 

esklaboek artisautzan eta merkataritzan jarduten zuten. 

Bestalde, nahiz eta legegileek politika mailan zenbait gauza aldatu, poliseko 

magistraturen gehiengoa nobleen esku zegoen. 

Beraz, tiranoen sorrera prestatu zuten gatazkak ekonomiko, sozial eta politikoak izan 

ziren.  

Normalean tiranoak nobleak izaten ziren, baina beraien interesek ez zuten zer ikusirik 

aristokrazia lurjabearen interesekin. Nobleak izateagatik magistraturetan jardungo zuten, eta 

magistraturarekin batera ospea lortzen zuten herri aurrean, militar arloan nabarmenduz edo 

nobleziaren aurkako interesen ordezkaria izanez. 

Hiriko lehenengo tiranoaren boterea zuritzea erraza zen: urtero magistratura gorenaren 

buru izendatzen zuten. Ez zuten konstituzioa aldatu behar, tiranoaren ospeak bere jarraipena 

justifikatzen zuen. Ondorengoek askoz zailago izan zuten boterean jarraitzea, politika berdina 

eramaten zuten baina gizartearen baldintzak ezberdinak ziren eta horretaz gain haiek ez 

zituzten lehenengo tiranoak zituen ezaugarri karismatikoak, horrexegatik bigarren edo 

hirugarren tiranoak askoz gogorragoak izan ziren, askotan bortizkeria erabili behar izaten 

zuten boterean mantentzeko. 

Tiranoen politikaren helburua antolamendu estatala sendotzea izan zen, hau lortzeko bi 

elementu erabili zuten: txanpongintza eta zerga-sistema. Txanpongintza zenbait hiri-estatutan 

lehendabizikoz tiranoekin sortu zen. Zerga-sistema definitu zutenean estatuaren irabaziak eta 

gastuak hobeto bereizi zituzten eta honen ondorioz arlo publikoa eta pribatua argi bereizi 

ziren. Honek guztiak ekarri zuen ondorioa estatuaren mantenuan nobleei garrantzia kentzea 

izan zen. 

Nobleziaren indarra beste neurri batzuekin ere ahuldu zuten: noble atzerriratuen lurrak 

konfiskatu zituzten eta nekazari behartsuen artean banandu zituzten; nekazari txikiei kreditu 

merkeak eman zizkieten lanabesak eta aleak erosteko; artisautza eta merkataritzaren garapenaz 

ere arduratu ziren, bi jarduera hauei laguntzeko neurriak noblezia lurjabearen kontrakoak 

izaten ziren. 

Erregimen politiko hau desagertu zen haren helburuak bete zituenean hots nobleziaren 

botere ekonomiko, sozial eta politikoa murriztu, nekazari zorpetuei laguntza eman eta artisau 

eta merkatariei politikan indarra ematen zienean. 


